
ఘనతటిల్లతకు నిల్కడ గల్గునే! నిండు

     వెన్నెలతేఁట యంచు న్నుతించు

వెన్నలతేఁట కీ వన్నెలా? వలరాజు

     చిల్కపటానితేజి యని గాంచు

చిల్కపటాని కెమ్మెల నడ ల్గలవే? రా

     యంచ గాఁబోలు నం చతిశయించు



	 







	గీ.	
నైన రాయంచ కలరు నీమేని సొబఁగు

మేని సొబఁగును బూనిన బ్రాణమైన

గుందనఁపుఁ బొమ్మ గాఁబోలు నిందువదన

యనుచు వినుతించె తమినాటి యా కిరీటి.

	తే.	
పడతి నడఁకకు మును గజపతియు నోడె

హరిపతియు సూక్ష్మ మధ్యమం బందు నోడె

సుదఁతి మెఱుఁగైన వాడి వాల్చూపు తూఁపు

లరసి నరపతిలోఁబడు టబ్బురంబె.

	క.	
విజయుం డాసతి మలయ

ధ్వజు కూఁతురుఁగా నెఱింగి తమిచే నబ్భూ

భుజు పాలికావిశారదు

నిజసుమనోరథముఁ దెలుపు నెట్టన బనిచెన్.

	చ.	
పనిచిన నాతఁ డర్థిజని పాండ్యపతిం గని బల్కె పాండుభూ

జనపతిసూనుఁ డర్జునుఁడు చక్కని నీతనయన్ వనంబులోఁ

గనుఁగొని యుద్వహక్రమణకౌతుకహేతుమనీషుఁ డౌచు మీ

మనమరయంగ బంపె ననుమానముమాని యొనర్పఁగాఁ దగున్.

	క.	
అని విని యెనలేని ముదం

బును బెనఁగొన బల్కెఁ బాండుపుత్రునకును నా

తనయను సతిఁగా నొసఁగం

బనిపడె నిది యింతకన్న భాగ్యము గలదే!

